
Монгол Улсын Их Хурлын 2020 оны намрын ээлжит чуулганы
Аюулгүй байдал, гадаад бодлогын болон Эдийн засгийн байнгын хороодын 2021 оны 01 дүгээр сарын 28-ны өдөр /Пүрэв гараг/-ийн хамтарсан хуралдааны товч тэмдэглэл

Аюулгүй байдал, гадаад бодлогын байнгын хорооны дарга Б.Баттөмөр ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 32 гишүүнээс 17 гишүүн хүрэлцэн ирж, 53.1 хувийн ирцтэйгээр хуралдаан 20 цаг 08 минутад Төрийн ордны “Их эзэн Чингис хаан” танхимд эхлэв. 

Чөлөөтэй: Н.Алтанхуяг, С.Батболд, Д.Бат-Эрдэнэ, Х.Болорчулуун, Ц.Даваасүрэн, Т.Доржханд, Б.Дэлгэрсайхан, Б.Жавхлан, Н.Наранбаатар, Б.Энх-Амгалан.  

Нэг.Коронавируст халдвар /КОВИД-19/-ын цар тахлаас урьдчилан сэргийлэх, тэмцэх, нийгэм эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгтгэсэн төсөл /эцсийн хэлэлцүүлэг/

Хэлэлцэж буй асуудалтай холбогдуулан Санхүүгийн зохицуулах хорооны дарга Д.Баярсайхан, мөн хорооны газрын дарга Б.Итгэлсүрэн, Монголбанкны Тэргүүн дэд ерөнхийлөгч Г.Дөлгөөн, Монголбанкны Нөөцийн удирдлага, санхүүгийн зах зээлийн газрын захирал А.Энхжин, Гадаад харилцааны яамны Консулын газрын захирал Л.Мөнхтүшиг, Хүний эрхийн Үндэсний Комиссын гишүүн, даргын албан үүргийг түр орлон гүйцэтгэгч Ж.Хунан, Шударга өрсөлдөөн, хэрэглэгчийн төлөө газрын Хэрэглэгчийн эрхийг хамгаалах газрын дарга Ш.Цэрэндулам нар оролцов.
 
Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ж.Чимгээ, мөн газрын Байнгын хорооны асуудал хариуцсан хэлтсийн Аюулгүй байдал, гадаад бодлогын байнгын хороо хариуцсан ахлах зөвлөх Ж.Лхагвасүрэн, референт Б.Гандиймаа, Эдийн засгийн байнгын хороо хариуцсан ахлах зөвлөх Д.Мягмарцэрэн нар байлцав.

Төслийг эцсийн хэлэлцүүлэгт бэлтгэсэн талаар ажлын хэсгийн танилцуулгыг Байнгын хорооны дарга Б.Баттөмөр танилцуулав. 

Танилцуулгатай холбогдуулан Улсын Их Хурлын гишүүн О.Цогтгэрэлийн тавьсан асуултад Улсын Их Хурлын гишүүн Х.Булгантуяа,  Санхүүгийн зохицуулах хорооны дарга Д.Баярсайхан нар хариулж, тайлбар хийв. 

Коронавируст халдвар /КОВИД-19/-ын цар тахлаас урьдчилан сэргийлэх, тэмцэх, нийгмийн эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгтгэсэн төслийн талаар ажлын хэсгийн гаргасан зарчмын зөрүүтэй саналын томьёоллоор санал хураалт явуулав.

Б.Баттөмөр: 1.Төслийн 1 дүгээр зүйлийн 3 дахь заалтын 7.1.32 дахь заалтыг доор дурдсанаар өөрчлөн найруулах:


“7.1.32.цар тахлын үед эрсдэл бүхий нөхцөлд үүрэг гүйцэтгэж байхдаа коронавирусын халдвар авсан төрийн албан хаагчид нэг удаагийн мөнгөн тэтгэмж олгох асуудлыг шийдвэрлэх;” гэсэн саналыг дэмжье гэсэн санал хураалт явуулъя.

Зөвшөөрсөн:
 15

Татгалзсан:

   4

Бүгд:


 19

78.9 хувийн саналаар дэмжигдлээ.

2.Төслийн 1 дүгээр зүйлд доор дурдсан агуулгатай 4 дэх заалтыг нэмэх:



“3/7 дугаар зүйлийн 7.1.36 дахь заалт:


7.1.36.цар тахлын үед амь нас, эрүүл мэнд хохирох эрсдэлтэй халдварт голомтод ажил үүргээ гүйцэтгэж байгаа төрийн албан хаагчийг эрүүл мэндийн даатгалд тэргүүн ээлжид хамруулах” гэсэн саналыг дэмжье гэсэн санал хураалт явуулъя.

Зөвшөөрсөн:
 12

Татгалзсан:

   7

Бүгд:


 19

63.2 хувийн саналаар дэмжигдлээ.

3.Төслийн 1 дүгээр зүйлийн 6 дахь заалтын 10.10 дахь хэсгийн “ипотекийн” гэснийг “төрөөс санхүүжүүлж, төрөөс хэрэгжүүлж байгаа орон сууцны ипотекийн хөнгөлөлттэй хүүтэй” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн:
 13

Татгалзсан:

   6

Бүгд:


 19

68.4 хувийн саналаар дэмжигдлээ.

4.Төслийн 1 дүгээр зүйлийн 6 дахь заалтын 10.14 дэх хэсгийг хасах гэсэн саналыг дэмжье гэсэн санал хураалт явуулъя.

Зөвшөөрсөн:
 12

Татгалзсан:

   7

Бүгд:


 19

63.2 хувийн саналаар дэмжигдлээ.

5.Төслийн 3 дугаар зүйлийн 2 дахь заалтын 10.7 дахь хэсгийг доор дурдсанаар өөрчлөн найруулах:


“10.7.Төрөөс хэрэгжүүлж байгаа орон сууцны ипотекийн хөнгөлөлттэй зээлийн төлбөрийн үүргийн гүйцэтгэлийг зээлийн үндсэн болон хүүгийн төлбөрийн үлдэгдэл хэмжээг нэмэгдүүлэхгүйгээр энэ хуулийн 18.1-д заасан хугацаа хүртэл хойшлуулах, мөн хугацаагаар зээлийн гэрээний хугацааг сунгах асуудлыг Засгийн газартай хамтран хэрэгжүүлнэ.” гэсэн саналыг дэмжье гэсэн санал хураалт явуулъя.

Зөвшөөрсөн:
 14

Татгалзсан:

   5

Бүгд:


 19

73.7 хувийн саналаар дэмжигдлээ.

6.Төслийн 3 дугаар зүйлийн 3 дахь заалтыг хасах гэсэн саналыг дэмжье гэсэн санал хураалт явуулъя.

Зөвшөөрсөн:
 11

Татгалзсан:

   8

Бүгд:


 19

57.9 хувийн саналаар дэмжигдлээ. 


7.Төслийн 3 дугаар зүйлийн 1 дэх хэсгийг хасах гэсэн саналыг дэмжье гэсэн санал хураалт явуулъя.

Дээрх саналтай холбогдуулан Улсын Их Хурлын гишүүн М.Оюунчимэг, Ц.Сэргэлэн, Н.Энхболд, Т.Аюурсайхан нар үг хэлж, ажлын хэсгээс Монголбанкны Тэргүүн дэд ерөнхийлөгч Г.Дөлгөөн тайлбар хийв.   

Зөвшөөрсөн:
   4

Татгалзсан:

 15

Бүгд:


 19

21.1 хувийн саналаар дэмжигдсэнгүй.

8.Төслийн хамт өргөн мэдүүлсэн Коронавируст халдвар /КОВИД-19/-ын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуулийн хэрэгжих хугацааг сунгах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай, Шүүхийн шийдвэр гүйцэтгэх тухай хуульд нэмэлт, өөрчлөлт оруулах тухай, Цагдаагийн албаны тухай хуульд нэмэлт, өөрчлөлт оруулах тухай, Зөрчлийн тухай хуульд нэмэлт, өөрчлөлт оруулах тухай, Зөрчил шалган шийдвэрлэх тухай хуульд нэмэлт, өөрчлөлт оруулах тухай, Цахим гарын үсгийн тухай хуульд нэмэлт, өөрчлөлт оруулах тухай хуулийн төслүүдийг хууль санаачлагчид нь буцаах гэсэн саналыг дэмжье гэсэн санал хураалт явуулъя.

Зөвшөөрсөн:
 11

Татгалзсан:

   8

Бүгд:


 19

57.9 хувийн саналаар дэмжигдлээ.

Хоёр.Коронавируст халдвар /КОВИД-19/-ын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл /Коронавируст халдвар /КОВИД-19/-ын цар тахлаас урьдчилан сэргийлэх, тэмцэх, нийгэм эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгтгэсэн төсөлтэй холбогдуулан боловсруулсан, анхны хэлэлцүүлэг/

Хэлэлцэж буй асуудалтай холбогдуулан Санхүүгийн зохицуулах хорооны дарга Д.Баярсайхан, мөн хорооны газрын дарга Б.Итгэлсүрэн, Монголбанкны Тэргүүн дэд ерөнхийлөгч Г.Дөлгөөн, Монголбанкны Нөөцийн удирдлага, санхүүгийн зах зээлийн газрын захирал А.Энхжин, Гадаад харилцааны яамны Консулын газрын захирал Л.Мөнхтүшиг, Хүний эрхийн Үндэсний Комиссын гишүүн, даргын албан үүргийг түр орлон гүйцэтгэгч Ж.Хунан, Шударга өрсөлдөөн, хэрэглэгчийн төлөө газрын Хэрэглэгчийн эрхийг хамгаалах газрын дарга Ш.Цэрэндулам нар оролцов.
 
Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ж.Чимгээ, мөн газрын Байнгын хорооны асуудал хариуцсан хэлтсийн Аюулгүй байдал, гадаад бодлогын байнгын хороо хариуцсан ахлах зөвлөх Ж.Лхагвасүрэн, референт Б.Гандиймаа, Эдийн засгийн байнгын хороо хариуцсан ахлах зөвлөх Д.Мягмарцэрэн нар байлцав.

Төслийг анхны хэлэлцүүлэгт бэлтгэсэн талаар ажлын хэсгийн санал, дүгнэлтийг Улсын  Их Хурлын гишүүн Ц.Сэргэлэн танилцуулав. 

Ажлын хэсгийн санал, дүгнэлттэй холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн Ц.Сэргэлэн дээрх хуулийн төслийн талаар Улсын Их Хурлын гишүүдээс зарчмын зөрүүтэй санал гараагүй тул анхны хэлэлцүүлгээр батлуулах горимын санал гаргав.

Б.Баттөмөр: Улсын Их Хурлын гишүүн Ц.Сэргэлэнгийн гаргасан горимын саналыг дэмжье гэсэн санал хураалт явуулъя.


Зөвшөөрсөн:
 13

Татгалзсан:

   6

Бүгд:


 19

68.4 хувийн саналаар горимын санал дэмжигдлээ.

Байнгын хорооноос гарах санал, дүгнэлтийг Улсын Их Хурлын  гишүүн Ц.Сэргэлэн Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 35 минут үргэлжилж, 32 гишүүнээс 22 гишүүн хүрэлцэн ирж, 68.8 хувийн ирцтэйгээр 20 цаг 43 минутад өндөрлөв.
Тэмдэглэлтэй танилцсан:

АЮУЛГҮЙ БАЙДАЛ, ГАДААД 

БОДЛОГЫН БАЙНГЫН 

ХОРООНЫ ДАРГА

                                             Б.БАТТӨМӨР

ЭДИЙН ЗАСГИЙН БАЙНГЫН

ХОРООНЫ ДАРГА





Ж.ГАНБААТАР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨХ АЛБАНЫ                     

ШИНЖЭЭЧ                                                                      Д.ЦЭНДСҮРЭН
МОНГОЛ УЛСЫН ИХ ХУРЛЫН

2020 ОНЫ НАМРЫН ЭЭЛЖИТ ЧУУЛГАНЫ
АЮУЛГҮЙ БАЙДАЛ, ГАДААД БОДЛОГЫН  БОЛОН ЭДИЙН ЗАСГИЙН БАЙНГЫН ХОРООДЫН 2021 ОНЫ 01 ДҮГЭЭР САРЫН 28-НЫ ӨДӨР /ПҮРЭВ ГАРАГ/-ИЙН ХАМТАРСАН ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ

Б.Баттөмөр: Эрхэм гишүүдийн энэ үдшийн амар амгаланг эрж мэндчилье ээ. 


Байнгын хорооны гишүүдийн байнгын хороодын гишүүдийн ирц бүрдсэн тул Аюулгүй байдал, гадаад бодлогын байнгын хороо, Эдийн засгийн байнгын хорооны хамтарсан хуралдааны 2021 оны 01 дүгээр сарын 28-ны өдрийн хуралдаан нээснийг мэдэгдье. 


Байнгын хороодын хамтарсан хуралдаанаар хэлэлцэх асуудлыг танилцуулъя. 


Хэлэлцэх асуудал: Коронавирус -19-ийн цар тахлаас урьдчилан сэргийлэх, тэмцэх, нийгэм эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгтгэсэн төсөл. Эцсийн хэлэлцүүлэг. 


Хэлэлцэх асуудлын талаар саналтай гишүүн байна уу? Алга байна.


Хэлэлцэх асуудалдаа оръё. 

Нэг.Коронавируст халдвар /КОВИД-19/-ын цар тахлаас урьдчилан сэргийлэх, тэмцэх, нийгэм эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгтгэсэн төсөл /эцсийн хэлэлцүүлэг/

Ажлын хэсгийн бүрэлдэхүүнийг танилцуулъя. Д.Баярсайхан Санхүүгийн зохицуулах хорооны дарга, Б.Итгэлсүрэн Санхүүгийн зохицуулах хорооны газрын дарга, Г.Дөлгөөн Монголбанкны Тэргүүн дэд ерөнхийлөгч, А.Энхжин Монгол банкны нөөцийн удирдлага, санхүүгийн зах зээлийн газрын захирал, Гадаад харилцааны яамны Консулын газрын захирал Л.Мөнхтүшиг, Хүний эрхийн үндэсний комиссын даргын үүргийг түр орлон гүйцэтгэгч, гишүүн Ж.Хунан,  Шударга өрсөлдөөн хэрэглэгчдийн төлөө газрын хэрэглэгчийн эрхийг эрх ашгийн эрхийг хамгаалах газрын дарга Ш.Цэрэндулам.

Хуулийн төслийн эцсийн хэлэлцүүлэгт бэлдсэн тухай танилцуулгыг Байнгын хороодын гишүүдэд урьдчилан тараасан байгаа танилцуулгыг уншиж танилцуулъя.


Эрхэм байнгын хороодын дарга, эрхэм гишүүд ээ, 


Коронавирусийн цар тахлаас урьдчилан сэргийлэх, тэмцэх, нийгэм эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгтгэсэн төслийн анхны хэлэлцүүлэг Улсын Их Хурлын чуулганы 2021 оны 01 дүгээр сарын 28-ны өдрийн хуралдаанаар хэлэлцэж, төслийг эцсийн хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороо, Эдийн засгийн байнгын хороонд шилжүүлсэн. 


Улсын Их Хурлын чуулганы нэгдсэн хуралдаанаар тус хуулийн төслийн анхны хэлэлцүүлэг явуулах үед Аюулгүй байдал, гадаад бодлогын байнгын хороо болон Эдийн засгийн байнгын хорооны хамтарсан хуралдаанаар гаргасан зарим зарим зарчмын зөрөөтэй саналын томьёоллыг Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.1-д заасны дагуу хуралдаан даргалагчаас нэгдсэн хуралдааны анхны хэлэлцүүлэг явах үед тухайн зарчмын зөрөөтэй саналын томьёолоор нэгдсэн хураалт нэгдсэн санал хураалт явуулахгүйгээр уг асуудлыг гүйцээн боловсруулж, хуулийн төслийн холбогдох зүйл, хэсэг, заалттай уялдуулахаар байнгын хороонд шилжүүлснийг Байнгын хорооны болон чуулганы нэгдсэн хуралдааныг хэлэлцүүлэх бэлтгэл хангах, нэгтгэх, санал дүгнэлтийн төсөл оруулах, боловсруулах үүрэг бүхий ажлын хэсгийн ахлагч, Улсын Их Хурлын гишүүн Ц.Сэргэлэн ахалж, зарчмын зөрүүтэй саналын томьёоллуудыг гүйцээн боловсруулсан байна.


Байнгын хороод 2021 оны 01 дүгээр сарын 28-ны өдөр хамтарсан хуралдаанаараа нэгдсэн хуралдааны анхны хэлэлцүүлгээр олонхийн дэмжлэг авсан саналуудыг төслийн холбогдох зүйл, хэсэг, заалтад нэмж тусгах нь төслийн агуулга, бодлого, зарчмыг алдагдуулахгүйгээр үг хэллэг, дэс дарааллын шинжтэй засварыг хийж, эцсийн хувилбарт бэлтгэсэн хуулийн төсөл болон төслийн эцсийн хэлэлцүүлэгт бэлтгэсэн талаарх танилцуулгыг илтгэн та бүхэнд тараасан болно.


Улсын Их Хурлын эрхэм гишүүд ээ,


Коронавируст цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгдсэн төслийн эцсийн хувилбарын төсөл, хэлэлцүүлэгт бэлтгэх талаарх Аюулгүй байдал, гадаад бодлогын байнгын хороо болон Эдийн засгийн байнгын хорооны хамтарсан хуралдаанаас гарсан танилцуулгыг хэлэлцэж, шийдвэрлэж, хуулийн төслийг баталж өгөхийг та бүхнээс хүсье.


Коронавируст цар тахлаас урьдчилан сэргийлэх, тэмцэх, эдийн засагт үзүүлэх сөрөг нөлөөллийг бууруулах хуульд нэмэлт, өөрчлөлт оруулах тухай хуулийн нэгдсэн төслийн тийм за хуулийн төслийн эцсийн хэлэлцүүлэгт бэлтгэсэн тухай танилцуулгатай холбогдуулан асуулт асуух гишүүд нэрээ өгье.


Цогтгэрэл  гишүүнээр тасаллаа. Цогтгэрэл гишүүн асуулт асууж, үг хэлнэ.

О.Цогтгэрэл: Оройн мэнд. Би нөгөө барьцаалан зээлдүүлэх үйл ажиллагаатай холбоотой тодруулах жижигхэн асуулт байна. Сарын гурван хувь жилийн гучин зургаан хувиас хэтрэхгүй гэсэн заалт байгаа.  Тэгэхээр энэ урьд нь бас асуулт гарсан байж магадгүй шүү. Би нэг асууж байна. Өдөртөө бол энэ зээл яаж шилжих юм. Гурван хувь гэдэг чинь гучид хуваахаар 0.1 хувь гарах юм байна л даа. Өдрийн 0.1-ээс хэтрэхгүй гэж бас цаад агуулга энд явж байгаа юу? 7 хоногоор, 10 хоногоор, З хоногоор өгөөд, тэр нь сарын дүнгээсээ ихэдчихвэл энэ хууль зөрчсөн бол Зөрчлийн хууль руу орох уу? Энэ дээр нэг хариулт өгөөч.


Б.Баттөмөр: Хууль санаачлагч Булгантуяа гишүүнд микрофон өгье.

Х.Булгантуяа: Шаардлагатай бол Санхүүгийн зохицуулах хорооноос нэмэлт тайлбар өгчхөөрэй. Утга нь бол тийм юугаар явж байгаа юм. Сарынхаар ерөнхийдөө тооцож байгаа. Одоо бол банк бусынхныг банкных ерөнхийдөө  бол яг дандаа аа сарынхаар тооцож хүүг нь тооцоолж байгаа юм. Тэгэхээр өдөртөө шилжүүлээд тооцно гэсэн үг. 


Б.Баттөмөр: Санхүүгийн зохицуулах хорооноос нэмж тайлбар хийх үү? Санал нэг байгаа юм байна.


О.Цогтгэрэл гишүүн тодруулъя. 


О.Цогтгэрэл: Тэгэхлээр яг амьдралд гарч болох нэг жишээг  хэлье л дээ. Энэ чинь өөрөө нэг ядарсан хүмүүсийн авдаг ажил шүү дээ. Өнөөдөр надад мөнгө хэрэг боллоо бөгжөө тавиад би 50 мянган төгрөг ав авлаа гээд нэг эзэгтэй бодъё л доо. 50 мянган төгрөг авах гэж байгаа эзэгтэй нэг өдрөөр авъя гэж байгаа эзэгтэй 0.1 хувийн хүүгээр бодвол тавьхан төгрөгийн хүү төлнө. Тавин төгрөгийн л хүү ломбард авах эрхтэй. 

Тэгэхээр энэ чинь яг амьдрал дээр тэр чинь таксигаар очвол арван мянган төгрөг болох нь байна. Автобусаар очвол таван зуун төгрөг болох нь байна. Тэгээд ломбард зээлдүүлэгч болоод зээлдэгч хоёрын хооронд энэ цаасан дээр гэрээ хийж таарна. 

Тэгээд тавиас илүү төгрөгийн хүү авчихвал Зөрчлийн хуулиар торгуулна. Тэгэхээр энэ чинь бас арай л нэг амьдралаас холдоод тэр нэг ядарсан иргэдийг бүр ёстой нэг тус болох гээд л ус болох гээд байгаа юм шиг л над санагдаад байна л даа. Зуун мянган төгрөг зээл авч байгаа иргэн.../хугацаа дуусав/.

Б.Баттөмөр: Гишүүд асуулт асууж хариулт авлаа.

Санхүүгийн зохицуулах хороо гурван номерын микрофоныг өгье.


Д.Баярсайхан: Гишүүний асуултад хариулъя. Энэ барьцаалан зээлдүүлэх үйлчилгээг хүүнд хязгаар тавих гэдгийг бас нэг арай өөр өнцгөөс харах ёстой юм шиг байгаа юм. Хязгаар тавих гэхээсээ илүүтэйгээр энэ одоо түр зохицуулалтад оруулж байна. Долоон сарын нэгэн хүртэл энэ зах зээл дээр бол бас ямар ч зохицуулалтгүй учраас иргэд хохироод байдаг. Хөдлөх хөрөнгийн одоо тэр эрх нь шилждэг, энэнтэй холбоотой, иргэд маань бол бас хохирдог гээд олон статистик байгаад байгаа юм. 

Тэгээд манай дээр ирсэн санал гомдлын 37.9 хувь сүүлд бас санхүүгийн салбарт ирсэн өргөдөл гомдлын тэр Шударга өрсөлдөөн, хэрэглэгчийн газар ирсэн санал, гомдлын 60 хувь нь энэ ломбардын үйлчилгээтэй холбоотой байгаад байгаа юм. Тэгээд үүнийг одоо түр зохицуулалтад оруулж, энэ хугацаанд тэр Мөнгөн зээллэгийн тухай хууль байдаг юм уу, Санхүүгийн хэрэглэгчийн эрх ашгийн хууль гээд энэ хуулиудын хэрэгжилтийг хангаад болох юм бол одоо магадгүй тэр хуулиуд хэрэгжээд эхлэх юм бол  тэр салбар зохицуулалтад ороод үйлчилгээ нь илүү хяналттай болно оо л гэж төсөөлж ажиллаж байгаа юм.


Б.Баттөмөр: Гишүүд асуулт асууж асуулт асууж, хариулт авлаа.


Одоо эцсийн хэлэлцүүлгийн саналын томьёоллоор эцсийн хэлэлцүүлгийг саналын томьёоллоор санал хураая.


Коронавируст цар тахлаас урьдчилан сэргийлэх, тэмцэх, нийгмийн эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгтгэсэн төслийн талаарх ажлын хэсгийн зарчмын зөрүүтэй саналын томьёолол:


Монгол Улсын Их Хурлын чуулганы хуралдааны дэгийн тухай хуулийн 42.2.1-д заасны дагуу хураалгах санал. 


1.Төслийн 1 дүгээр зүйлийн 3 дахь заалтын 7.1.32 дахь заалтыг дор дурдсанаар өөрчлөн найруулах:


Цар тахлын үед эрсдэл бүхий нөхцөлд үүрэг гүйцэтгэж байхдаа коронавирусын халдвар авсан төрийн албан хаагчид нэг удаагийн мөнгөн тэтгэмж олгох асуудлыг шийдвэрлэх.


Санал хураалт дэмжээд явна шүү дээ, одоо.

19 гишүүн санал хураалтад орж, 12 нь дэмжлээ.

62 орчим хувийн санал болж байгаа юм байна. О.Цогтбаатар гишүүн, Анужин гишүүн, Аюурсайхан гишүүн бас дэмжсэн. Гурван гишүүн дэмжсэн байна.


2.Төслийн 1 дүгээр зүйл доор дурдсан агуулгатай 4 дэх заалтыг нэмэх:



3/7 дугаар зүйлийн 7.1.36 дахь заалт.


7.1.36.цар тахлын үед амь нас, эрүүл мэнд хохирох эрсдэлтэй халдварт голомтод ажил үүргээ гүйцэтгэж байгаа төрийн албан хаагчийг эрүүл мэндийн даатгал, тэргүүн ээлжид хамруулах гэсэн ийм заалт байна. 


Санал хураалт: санал хураалтад 19 гишүүнээс 12 гишүүн зөвшөөрч, 63.2 хувийн саналаар дэмжигдэж байна.


3.Төслийн 1 дүгээр зүйлийн 6 дахь заалтыг нь 10.10 дахь хэсгийг нь ипотекийн гэснийг төрөөс санхүүжүүлж, төрөөс хэрэгжүүлж байгаа орон сууцны ипотекийн хөнгөлөлттэй хүүтэй гэж өөрчлөх.


Санал хураалт: санал хураалтад 19 гишүүнээс 13 гишүүн зөвшөөрч, 68.4 хувиар санал дэмжигдлээ.

4.Төслийн 1 дүгээр зүйлийн 6 дахь заалтын 10.14 дэх хэсгийг хасах. Санал хураалт явуулъя.


Санал хураалтад 19 гишүүн оролцож, 12 гишүүн зөвшөөрч, 63.2 хувийн санал авч санал дэмжигдлээ.

5.Төслийн 3 дугаар зүйлийн 2 дахь заалтын 10.7 дахь хэсгийг доор дурдсанаар өөрчлөн найруулах:


“10.7.Төрөөс хэрэгжүүлж байгаа орон сууцны ипотекийн хөнгөлөлттэй зээлийн төлбөрийн үүргийн гүйцэтгэлийг зээлийн үндсэн болон хүүгийн хөлбөрийн үлдэгдэл хэмжээг нэмэгдүүлэхгүйгээр энэ хуулийн 18.1-д заасан хугацаа хүртэл хойшлуулах, мөн хугацаагаар зээлийн гэрээний хугацааг сунгах асуудлыг Засгийн газартай хамтран хэрэгжүүлнэ.” гэсэн ийм санал байна.

Санал хураалт.

Санал хураалтад 19 гишүүн оролцож, 14 гишүүн зөвшөөрч, 73.7 хувийн санал авч санал дэмжигдлээ.

6.Төслийн 3 дугаар зүйлийн 3 дахь заалтыг хасах.


Санал хураалт.

Санал хураалтад 19 гишүүн оролцож, 11 гишүүн зөвшөөрч, 57.9 хувийн санал авч санал дэмжигдлээ.

7.Монгол Улсын Их Хурлын чуулганы дэгийн тухай хуулийн 42.1-ийн 42.2.3-т заасны дагуу хураалгах санал:


Төслийн 3 дугаар зүйлийн 1 дэх хэсгийг хасах.

Санал хураалтыг цуцалъя. Оюунчимэг гишүүнд микрофон өгье.

М.Оюунчимэг: Өчигдөр ажлын хэсэг дээр хамгийн чухал заалт оруулсан энэ хуулийн төслийн нэг гол заалт нь энэ байгаа юм. Яагаад ингээд хасаад хаячихсан бол? Энэ нөгөө цар тахлын үед банкны хугацаагүй хадгаламж харилцах дансанд хүү тооцохгүй тусгай нөхцөлтэй хадгаламжид энгийн хадгаламжийн хүү тооцох гээд нөгөө төлбөр тооцоог үндэсний мөнгөн тэмдэгтээр гүйцэтгэх гээд энэ чухал заалт маань байгаа юм. Энэ өөрөө энэ цар тахлын үед маш чухал байгаа. 

Тэгээд яагаад ажлын хэсэг дээр өчигдөр энэ нь дэмжигдээд явсан шүү дээ. Тэгэхдээ энэ дээр одоо гурвын нэгийг нь хасах гээд ороод ирсэн байх юм. Үгүй ээ, энэ хасагдах ёсгүй ээ. Энхбаяр чиний юм хийхээр л ингээд хасагдчихдаг байж болохгүй шүү дээ. Энэ чинь бүхэл бүтэн салбарын юм шүү дээ энэ чинь. Энхбаяраа, өчигдөр орой хүн бүхэн яараад л, тэгээд нэг жонхуу болгоод хаячихсан шүү дээ. Ер нь үнэндээ тэгээд өнөөдөр энэ хүмүүс яаж ажиллав. 


Тийм учраас үүнийг гишүүдээ дэмжээрэй. Энэ их чухал байгаа юм. Цар тахлын үед.  Тэгээд  ганц Энхбаяр  үг хэлэхээр нь за за хасах юм байна гэж болохгүй шүү дээ. Энэ хүмүүс чинь тооцоотой судалгаатай Төв банк, үүнийг цаадах л үед нэн зайлшгүй хэрэгцээтэй байна аа онцгой нөхцөлийн юмнууд гэж хэлж байгаа. 

Тийм учраас энд байгаа эрхэм гишүүддээ, Сэргэлэн дарга аа үүнийг хасах ёсгүй юм байгаа байсан шүү. Төв банкнаас бүр үнэхээр энэ цар тахлын үед чухал байгаа гээд бид нарт бас дэд ажлын хэсэг ажиллаад бид нар энийг судалгаа тооцоон дээр үндэслээд энэ долоон сарын нэг хүртэл энэ заалтыг оруулах нь хэрэгтэй байна гээд орж ирсэн юм. 

Тэрнээс биш хэн нэгний юу биш, одоо энэ та хадгаламжтай болоод тэгээд хүү бодохгүй гэж айгаад байгаа юм уу? Энхбаяр аа? Чиний хадгаламжид энэ бол нөлөөлөхгүй ээ. Хүү буурч байгаа зээлийн хүү буурч байгаа. Өчигдөр Их Хурлын дарга, харин эд нар маань хариулж чадахгүй байна. Өчигдөр Их Хурлын дарга ч хэлсэн шүү дээ. Зээлийн хүү өнөөдрийн байдлаар бас 16, 15 руу ороод тодорхой хэмжээгээр буурчхаад явж байгаа. 

Өнгөрсөн дөрвөн жил бид зээлийн хүүг бууруулах стратеги төлөвлөгөө гаргуулаад хугацаатай үүрэг даалгавар өгүүлээд. Их Хурлаас баримт бичиг гаргаад тодорхой хэмжээгээр бол буураад явж байгаа. Нэг дор өргөс авсан юм шиг буурчихгүй шүү дээ. Энхбаяр аа. Чи бол сайн хуульч, харин битгий бас банк санхүүгийн  юм руу ингэж дураараа дургиад бай.


Б.Баттөмөр: Дөлгөөн 2 номер микрофон өгье.


Г.Дөлгөөн: Баярлалаа гишүүд ээ. Энэ заалт маань бас нэн чухал ач холбогдолтой байгаад байгаа. Тэгээд хамгийн гол нь бас төгрөгийн тогтвортой байдлыг хангах үүднээс бид бүхэн энэ цар тахлын хувьд бол энийг заавал оруулах нь шаардлагатай байна гэж үзэж байгаа. Яагаад гэхлээр яг энэ үед бол төгрөгт итгэх итгэл буурч валют руу шилжих нөхцөл байдлууд нэлээдгүй гарсан. Хадгаламжийн дийлэнх хувь нь бол 30 гаруй хувь нь бол валют руу хөрвөж байсан. Энэ удаа бол энэ заалтуудаа үндэслээд 25 хувь дээр бол одоо хадгаламжийн харьцаа маань ингэж тогтоод ерөнхийдөө буурч байна гэж үзэж байгаа.


Дээрээс нь зээлийн хүү бууруулах стратеги төлөвлөгөөний 1.7 дээр одоо 2020 оны 8 дугаар сард баталсан тогтоол дээр бол энэ заалт маань өөрөө товч тодорхой тусаж өгсөн байгаа. Ялангуяа хугацаагүй хадгаламж болон рарилцах дансанд хүү тооцохгүй ээ гэдэг энэ заалтууд нь өөрөө явж байгаа болохоор энэ бол заавал байх ёстой асуудал гэж бодож байгаа. 

Түрүүн бас чуулган дээр бас хариулж байснаа дахиж хэлэхэд бол хүү тухайн үед бол 16.4 жигнэсэн дундаж хүүтэй байсан бол өнөөдрийн байдлаар буюу 2020 оны 12 сарын 30-ны өдрийн байдлаар бол шинээр олгосон зээл 14.6 хувийн хүүтэйгээр болж буурсан тийм үзүүлэлтүүд харагдаж байгаа. Тоон мэдээллүүд бол бүгд бол судалгаатай байж байгаа.


Б.Баттөмөр: Ажлын хэсэг оруулж ирсэн саналаар санал хураалт явуулна аа. 


Төслийн 3 дугаар зүйлийн 1 дэх заалтыг хасах гэсэн санал байна.


Сэргэлэн чи хэлээд өгөөч.


Ц.Сэргэлэн: Хоёр гишүүн маань нөгөө дараалал өөрчлөгдсөн учраа буруу ойлгоод агуулгыг нь буруу ойлгоод байх шиг байна. Та хоёр маань нөгөө дараалал нь өөрчлөгдсөн учраас буруу ойлгосон байна гэж хэлэх гэсэн юм.


Б.Баттөмөр: Энхболд гишүүн


Н.Энхболд: Энэ саналаар чуулган дээр санал хураагаагүй. Сэргэлэн ажлын хэсгийн дарга өөрөө чиглэл авъя гэж, үүнийг хураалгалгүй чиглэл авъя гээд тэгээд чиглэл аваад л гарч ирсэн. Тэгээд хураагаагүй.


Ц.Сэргэлэн: Тийм  одоо энэ дээр хураах юм.  Тэгээд найруулгыг нь хийгээд ороод ирсэн.

Б.Баттөмөр: Хэрвээ үүнийг босгоё гэвэл санал хураалт явуулаад үүнийг дэмжихгүй байхад л өөрөө босчих юм байна шүү дээ.

Төслийн 3 дугаар зүйлийн 1 дэх  заалтыг хасах гэсэн ийм заалт байгаа.


Аюурсайхан гишүүнд үг өгье өө.


Т.Аюурсайхан: Баярлалаа. Нэгдсэн хуралдаан дээр Сэргэлэн даргатай ажлын хэсэгт 3 заалт дээр санал хураахгүйгээр, энэ хуулийн бусад зүйл, заалттай уялдуулах чиглэлээр чиглэл өгсөн байгаа. Уялдуулах чиглэлээр. Тэгээд тэр зүйл заалтаас өөр санал хураалт явж байна л даа. Тэгээд энийг яах вэ? Дэгийн хуулиараа эцсийн хэлэлцүүлэг дээр гуравны хоёрын санал дэмжих юм бол гуравны хоёрын саналаар, бас Байнгын хорооны гишүүнээс, Улсын Их Хурлын гишүүнээс санал гаргах боломжтой байдаг л даа. Гэхдээ яг ажлын хэсэг дээр шууд ийм чиглэл өгөөгүй саналыг бас оруулж ирж байна аа. 


Энэ 8.1.1 гэдэг үндсэндээ нөгөө бидний яриад байдаг нисэх онгоц одоо хуваарьт орчихсон нислэг дээр тэр нь цуцлагдчихна бол одоо тодорхой байр, хоолны одоо дэмжлэг үзүүлэх ийм заалтыг анхны хэлэлцүүлэг дээр Байнгын хороон дээр дэмжээгүй байсныг чуулган дээр гишүүд дэмжээгүй. Өөрөөр хэлбэл энэ заалтыг одоо босгож ирсэн. 

Энэ бол байх ёстой, энэ чинь иргэд хүнд байдалд орж байгаа. Энэ чинь зөвхөн орон байрнаас онгоцны буудал явж байгаа хүмүүс биш, энэ чинь жишээлбэл Сөүл-Улаанбаатар гэхэд чинь Сөүл рүү одоо шууд нислэггүй газруудаас иргэд маань шууд онгоцны билетээ аваад аваад хүрээд ирчихдэг. Тэгээд онгоц нь цуцлагдаад ийм тохиолдол бас их олон гардаггүй шүү дээ гишүүд ээ. Зайлшгүй л, одоо ганц нэг л гарсан байх. Өнгөрсөн хугацаанд. цаашдаа гарахгүй байх гэж бодож байгаа. 

Тийм учраас ийм тохиолдолд зайлшгүй ийм дэмжлэг байх нь зүйтэй гэж чуулган дээр бас олонхын саналаар одоо дэмжсэн. Энэ байх ёстой. Тэгээд тийм учраас яах вэ, санал хураадгаараа хураагаад, тэгэхдээ бас бид нар бүгдээрээ чуулган дээр саналаа өгцгөөсөн шүү дээ. Босох юм бол гуравны хоёроор босно гэсэн үг. Үгүй бол гуравны хоёртоо хүрэхгүй бол дахиад энэ заалт маань дэмжигдээд явна гэсэн үг. Ер нь зарчмын хувьд бол яг одоо санал хураагаагүй заалтууд дээр хуралдаан даргалагчийн хувьд би чиглэл өгсөн шүү. 


Санал хураагаад шийдэгдсэн асуудал дээр ажлын хэсэг дээрээс уул нь дахиж ингэж оруулж ирж болохгүй шүү дээ.


Б.Баттөмөр: Энхболд гишүүн.


Н.Энхболд: Үүнийг зүгээр тэнд байгаа хүмүүст хайргүйдээ болоод хасчихсан юм биш ээ. Бас ярьсан юм аа. Ажлын хэсэг дээр. Хэдэн удаа ийм тохиолдол гарч болох вэ? Ямар хугацаагаар тэр хүмүүсийг хоол, байрыг нь хангаж байх шаардлага гарах уу? Монголын талаас хамаарахгүй шалтгаанаар тэнд өчнөөн олон хүн, одоо чинь бүтэн онгоц ирчхээд, жишээ нь Станбулаас юм уу нэг газраас ирчхээд, тэгээд ирсэн газар нь одоо Монгол руу онгоц нисэхгүй ээ гээд ингээд байлгачихвал, энэ хугацаанд нь ер нь хэдий хэмжээний зардал гарах юм бол тооцож үзсэн хүн байна уу гээд нэлээд их зардал гарах юм байна лээ гэж байгаа. За тэгвэл ер нь энийг нь хасъя аа. 

Тэгээд одоо байгаа тэр бололцоо, дэмжлэг үзүүлж байгаа тэр хэмжээндээ явж байх нь зүйтэй юм байна аа гэж үзэж байгаад л хассан юм. Түүнээс одоо тэнд байгаа хүмүүс бүгдээрээ хайргүй, бүгдээрээ тэгээд байж бай гэдэгтээ биш бас тал талаас нь ярьсан юм. Дөрвүүл, тавуулаа цуглаж байгаад. Тэгээд л ийм санал оруулж ирж байгаа юм. Түүнээс нэг хэсэг нь тэр тэнд байгаа хүмүүстээ хайртай, нөгөө хэсэг нь тэд нарыгаа огт хайрладаггүй юм, асуудал биш үү. Тэгээд нэлээн их тооцоо гарах юм байна билээ шүү. Манайхаас шалтгаалахгүй шалтгаанаар, тэнд тийм асуудал үүсэхэд яагаад одоо жишээ нь хэцүү л дээ, тэр улсуудад. 


Тэр компаниуд нь өгдөг юм. Онгоцны компаниуд нь өгдөг юм. Засгийн газар өгдөггүй юм аа. Тийм. 


Бид нараас хамаарахгүй шалтгаанаар байвал яах вэ? Жишээ нь оччихсон хойно цаанаас нөгөө транзитоор ирэх хүмүүс ирчихдэг. Тэгсэн чинь манай онгоцыг авахаа байлаа гэвэл яах вэ? Эсхүл тийм шалтгаанууд гарвал яах вэ? Олон талаас нь ярьж байгаад л хассан. Тэгээд санал хураагаад шийднэ биз дээ.


Б.Баттөмөр:  Ойлголоо, одоо ингэе.


Төслийн 3 дугаар зүйлийн 1 дэх хэсгийг хасах гэсэн томьёоллоор санал хураая.

19 гишүүн оролцож, 4 гишүүн нь зөвшөөрч, 21.1 хувиар дэмжигдсэнгүй.


Тэгэхээр энэ босож ирж байна гэсэн үг, тийм ээ.


Коронавируст халдварын цар тахлаас урьдчилан сэргийлэх, тэмцэх, нийгэм эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгтгэсэн төслийн хамт өргөн мэдүүлсэн хуулийн төслийн талаарх зарчмын зөрүүтэй саналын томьёолол:


Монгол Улсын Их Хурлын чуулганы дэгийн тухай хуулийн 42.2.1-д заасны даруу дагуу хураалгах санал.


1.Төслийн хамт өргөн мэдүүлсэн коронавирус цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуулийн хэрэгжих хугацааг сунгах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай, Шүүхийн шийдвэр гүйцэтгэх тухай хуульд нэмэлт, өөрчлөлт оруулах тухай, Цагдаагийн албаны тухай хуульд нэмэлт, өөрчлөлт оруулах тухай, Зөрчлийн тухай хуульд нэмэлт, өөрчлөлт оруулах тухай, Зөрчил шалган шийдвэрлэх тухай хуульд нэмэлт, өөрчлөлт оруулах тухай, Цахим гарын үсгийн тухай хуульд нэмэлт өөрчлөлт оруулах тухай хуулийн төслүүдийг хууль санаачлагчид нь буцаах.


Санал хураалт.


Санал хураалтад 19 гишүүн оролцож, 11 нь зөвшөөрч 57.9 хувийн саналаар санал дэмжих гэж байна.
Хоёр.Коронавируст халдвар /КОВИД-19/-ын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл /Коронавируст халдвар /КОВИД-19/-ын цар тахлаас урьдчилан сэргийлэх, тэмцэх, нийгэм эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгтгэсэн төсөлтэй холбогдуулан боловсруулсан, анхны хэлэлцүүлэг/

Хоёр. Хуулийн төсөлтэй холбогдуулан ажлын хэсгээс дагаж мөрдөх журмын тухай хуулийн төслийг санаачлан боловсруулсан байна. Энэ хуулийн төслийн анхны хэлэлцүүлгийг хийе.

Төслийн санал дүгнэлтийг ажлын хэсгийн ахлагч, Улсын Их Хурлын гишүүн Сэргэлэн танилцуулна.


Ц.Сэргэлэн: Коронавирус халдварт цар тахлаас урьдчилан сэргийлэх, тэмцэх, нийгэм эдийн засагт үзүүлэх сөрөг нөлөөллийг бууруулах тухай хуулийг дагаж мөрдөх журмын тухай хууль


Энэ хуулийн талаарх танилцуулгыг би уншъя. 


Байнгын хорооны дарга, эрхэм гишүүд ээ,


Коронавируст  халдварын цар  тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгтгэсэн төслийн анхны хэлэлцүүлгийг Улсын Их Хурлын чуулганы 2021 оны 1 дүгээр сарын 28-ны өдрийн нэгдсэн хуралдаанаар хэлэлцэж, төслийг эцсийн хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороо болон Эдийн засгийн байнгын хороонд шилжүүлсэн. 


Улсын Их Хурлын чуулганы нэгдсэн хуралдаанаар Коронавирус халдварын цар тахлаас урьдчилан сэргийлэх, тэмцэх, нийгэм эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн нэгтгэсэн төслийн анхны хэлэлцүүлгийг явуулах үед хууль хоорондын нийцлийг хангах шаардлага үүссэн тул тус тус Байнгын хороодууд Коронавируст халдвар, сах цар тахлаас урьдчилан сэргийлэх, тэмцэх, нийгмийн эдийн засагт үзүүлэх сөрөг нөлөөллийг бууруулах тухай хуулийг дагаж мөрдөх журмын тухай хуулийг санаачлан боловсруулж та бүхэнд тараагаад байна аа.


 Хуулийн төслийг хэлэлцэн шийдвэрлэж өгнө үү. 


Анхаарал тавьсанд баярлалаа.

Б.Баттөмөр: Хуулийн төслийн анхны хэлэлцүүлэгт бэлтгэсэн санал, дүгнэлттэй холбогдуулан асуулт асуух гишүүд байвал нэрээ өгнө үү.


Сэргэлэн гишүүнд асуулт байна байгаа юм байна. Сэргэлэн гишүүнээр тасаллаа.


Сэргэлэн гишүүнд микрофон өгье.


Ц.Сэргэлэн: Тэгэхлээр сая санал хураалтаар энэ дагаж мөрдөх журмын тухай хуулиудад нэмэлт өөрчлөлт оруулах хуулийн төслүүд хүчингүй болсонтой холбоотойгоор Коронавируст халдварт цар тахлаас урьдчилан сэргийлэх, тэмцэх, нийгэм эдийн засагт үзүүлэх сөрөг нөлөөллийг бууруулах тухай хуулийг дагаж мөрдөх журмын тухай хуулийн төслийн танилцуулгыг хийлээ. 


Хуулийн төслийг та бүхэнд тараасан. Тэгээд үүнийг анхны хэлэлцүүлгээр нь батлуулж өгөх горимын саналыг гаргаж байна.


Б.Баттөмөр: Горимын саналын дагуу санал хураалт явуулъя. Дэмжээрэй.


Санал хураалтад 19 гишүүн оролцож, 13 гишүүн зөвшөөрч, 68.4 хувийн санал санал дэмжих гэж байна. 


Санал дүгнэлтийг чуулганд Сэргэлэн гишүүн нь уншина. Сэргэлэн гишүүнийг томиллоо.


Ингээд өнөөдрийн хэлэлцэх хуралдаанаар хэлэлцэх асуудал дууслаа. Та бүхэнд хуралдаа идэвхтэй оролцсон Та бүхэнд их баярлалаа. 


Амжилт хүсье. Та бүхэндээ баярлалаа. 


Дууны бичлэгээс буулгасан:

ХУРАЛДААНЫ ТЭМДЭГЛЭЛ 

ХӨТЛӨХ АЛБАНЫ                     

ШИНЖЭЭЧ                                                                      Д.ЦЭНДСҮРЭН

